
ABSTRAK 

Kajian lepas mendapati nilai-nilai kepimpinan dalam kalangan pelajar di institusi 

pengajian tinggi (IPT) masih pada tahap yang sederhana. Malah, sorotan literatur 

mendapati kekurangan kajian secara holistik terhadap hubungan konstruk-konstruk 

pelaksanaan sesuatu program dalam pembentukan karakter kepimpinan dalam 

kalangan pelajar di IPT. Oleh itu,  kajian ini dijalankan untuk mengenal pasti konstruk-

konstruk utama sebagai pemboleh ubah bebas dalam pelaksanaan Program Mukmin 

Profesional (PMP) di Kolej Profesional MARA (KPM), serta menguji kesan langsung 

konstruk-konstruk tersebut dalam pelaksanaan PMP dengan pembentukan karakter 

kepimpinan insaniah pelajar. Kajian turut menilai peranan motivasi belajar sebagai 

pemboleh ubah  pengantara antara konstruk-konstruk utama dengan pembentukan 

karakter kepimpinan insaniah pelajar.  Pendekatan kuantitatif dengan analisis statistik 

menggunakan instrumen soal selidik dilaksanakan terhadap sampel berjumlah 674 

orang pelajar semester akhir di semua enam buah KPM seluruh Malaysia. Pengujian 

terhadap hipotesis-hipotesis dijalankan untuk menganalisis kesan langsung konstruk-

konstruk utama yang menjadi pemboleh ubah-pemboleh bebas dalam pelaksanaan 

PMP terhadap pembentukan karakter kepimpinan insaniah pelajar serta peranan 

motivasi belajar sebagai pemboleh pengantara.  Semua sampel dianalisis 

menggunakan laluan SmartPLS versi 3.2.8 menunjukkan kesan langsung yang 

signifikan (p<0.05), peranan pensyarah (p=0.033), sokongan pengurusan (p=0.010) 

dan sokongan persekitaran pelajar (p=0.000) dengan pembentukan karakter 

kepimpinan insaniah pelajar KPM. Hanya konstruk kandungan modul mempunyai 

kesan langsung yang tidak signifikan (p=0.057). Manakala dapatan pengujian kesan 

motivasi belajar sebagai pemboleh ubah pengantara mengesahkan bahawa konstruk 

kandungan modul (p= 0.000), peranan pensyarah (p= 0.000), sokongan pengurusan 

(p= 0.007) dan sokongan persekitaran (p= 0.000) mempunyai hubungan yang 

signifikan dengan motivasi belajar (p= 0.000) serta memberi impak kepada 

pembentukan karakter kepimpinan insaniah pelajar. Pengujian kesan langsung secara 

keseluruhannya menunjukkan nilai kuasa R ialah 0.415 manakala kesan pemboleh 

ubah pengantara pula menunjukkan kuasa R ialah 0.465 iaitu pada tahap sederhana. 

Hasil kajian juga mendapati semua konstruk PMP mempunyai hubungan yang 

signifikan dengan motivasi belajar sebagai pemboleh ubah pengantara yang penting 

dengan pembentukan karakter kepimpinan insaniah pelajar. Oleh itu, semua pihak 

perlu meningkatkan sokongan pelaksanaan PMP serta meningkatkan motivasi belajar 

para pelajar di KPM untuk mengukuhkan keberkesanan pelaksanaannya bagi 

membentuk karakter kepimpinan insaniah pelajar.  Hasil kajian ini menjadi panduan 

untuk penambahbaikan, serta memastikan pelaksanaan PMP mencapai objektif yang 

digariskan. 

ABSTRACT 

The previous study found that leadership values among students in higher 

education institutions (HEI) are still at a moderate level. Moreover, a literature review 

identified the lack of holistic studies on the relationships between the constructs of 

implementing a program in shaping leadership character among students in HEI. 

Therefore, this study was conducted to identify the main constructs as independent 

variables in the implementation of the Professional Muslim Program (PMP) at MARA 

Professional College (MPC), and to examine the direct effects of these constructs on 

the implementation of PMP in shaping the character of students' ‘insaniah’ leadership. 

The study also assessed the role of learning motivation as a mediating variable between 

the main constructs and the formation of students' ‘insaniah’ leadership character. A 

quantitative approach with statistical analysis using a questionnaire instrument was 

conducted on a sample of 674 final semester students in all six MPCs throughout 

Malaysia. Hypothesis testing was carried out to analyze the direct effects of the main 

constructs as independent variables in the implementation of PMP on the formation of 

students' ‘insaniah’ leadership character, as well as the role of learning motivation as 

a mediating variable. All samples were analyzed using SmartPLS version 3.2.8, 

showing significant direct effects (p<0.05), lecturer's role (p=0.033), management 

support (p=0.010), and environmental support (p=0.000) on the formation of humane 

leadership character in MPCs students. Only the module content construct had a non-

significant direct effect (p=0.057). Meanwhile, the findings of the mediating variable 

test confirmed that the module content construct (p=0.000), lecturer's role (p=0.000), 

management support (p=0.007), and environmental support (p=0.000) had a 

significant relationship with learning motivation (p=0.000) and impacted the 

formation of students' ‘insaniah’ leadership character. The overall direct effects testing 

showed an R-squared value of 0.415, while the mediating variable effects showed an 

R-squared value of 0.465, both at a moderate level. The study's results also found that

all PMP constructs had a significant relationship with learning motivation as a crucial

mediating variable in the formation of students' ‘insaniah’ leadership character.

Therefore, all parties need to enhance support for the implementation of PMP and

increase the learning motivation of students in MPCs to strengthen its effectiveness in

shaping students' ‘insaniah’ leadership character. The study's results serve as a guide

for improvement and ensure that the implementation of PMP achieves the outlined

objectives.

BAB 1 

 

 

PENDAHULUAN 

 

 

 

 

Program untuk membangunkan karakter pelajar merupakan perkara asas dalam 

sesuatu institusi pendidikan (Kristiawan et al., 2019; Shodiq, 2021). Hal ini kerana 

pendidikan karakter pelajar merupakan salah satu daripada intipati penting dalam 

pendidikan di samping kebijaksanaan (Sobri et al., 2018; Makkawaru, 2019).  

Keupayaan sesuatu institusi melaksanakan program pendidikan dengan sistematik 

dengan sokongan pelbagai pihak akan menatijahkan pembentukan karakter pelajar 

sejajar dengan objektif yang digariskan.  

 

Pendidikan karakter melalui proses pendidikan yang menitikberatkan tingkah 

laku berdasarkan nilai-nilai murni dan moral (Dewey, 1930; Kristjánsson, 2016; 

Kristiawan et al., 2019; Shodiq, 2021). Pendidikan karakter pelajar yang holistik 

merangkumi sudut, jasmani, emosi, rohani dan intelektual (Lickona, 1993; 

Makkawaru, 2019). Pendidikan karakter yang holistik dalam Islam bukan sahaja 

menfokuskan aspek kehidupan di dunia sahaja, malah menitikberatkan aspek 

kepentingan di akhirat (Saharia, 2015; Khatimah et al., 2022). Karakter ialah akhlak, 

etika dan moral kerana karakter mengandungi nilai-nilai perilaku manusia sama ada 

perilaku tersebut ketika berhubungan dengan Tuhan atau sesama manusia, mahu pun 

dengan persekitaran (Samrin, 2016; Hasmayni et al., 2019).  

 

Nas  al-Quran serta hadith sangat menitikberatkan akhlak dalam kehidupan. 

Allah SWT telah berfirman dalam Surah al-Qalam yang bermaksud :  

 

“Dan bahawa sesungguhnya Engkau mempunyai akhlak yang sangat-sangat 

mulia”  

(al-Quran 68: 4) 

Penyempurnaan akhlak adalah antara misi utama diutuskan Nabi Muhammad SAW 

seperti sabda baginda  yang bermaksud : 

 

"Sesungguhnya yang terbaik antara kamu adalah yang paling baik akhlaknya"          

     

(HR al-Bukhari: 2444) 

 

Pendidikan karakter merupakan suatu usaha untuk mendidik seseorang supaya 

memahami dan bertindak berdasarkan nilai-nilai asas etika dan akhlak (Muhammad et 

al., 2012; Hartati et al., 2020). Kajian pelaksanaan suatu program pendidikan karakter 

pelajar di sesebuah institusi amat penting untuk mengenal pasti peranan serta 

hubungan konstruk-konstruk utama pelaksanaannya dengan pencapaian objektif yang 

digariskan (Francis et al., 2018; Yuyun & Abdul Mujib, 2021). Isu ini amat penting 

kerana ia melibatkan pembentukan karakter sumber manusia yang akan menjadi modal 

insan dalam pembangunan negara (Ab Aziz & Mutiara Dwi, 2017; Kuraedah et al., 

2018; Hartati et al., 2020).  

 

Kajian pelaksanaan program pendidikan karakter di peringkat institusi 

pengajian tinggi mendapat perhatian yang tinggi oleh para pengkaji terdahulu (Md 

Sabil et al., 2021). Institusi pengajian tinggi berperanan untuk menghasilkan modal 

insan kepada negara (Ab Rahim et al., 2022). Misalnya, kajian terhadap empat modul 

kursus MPU U1 bagi Ijazah Sarjana Muda yang ditawarkan di Universiti Teknologi 

MARA (UiTM) menunjukkan penerapan  nilai-nilai murni kepada karakter pelajar 

melalui modul tersebut (Noor Syahida et al., 2023). Kajian Rency dan Abna, (2019) 

mendapati pelaksanaan suatu program pendidikan memberi kesan yang positif dalam 

pembentukan karakter pelajar yang diharapkan. Dapatan Nor Anisa et al. (2022) pula 

menunjukkan pelaksanaan Program Sahsiah Unggul Murid (SUMUR) membantu 

peningkatan sahsiah murid seperti kecerdasan emosi, keterlibatan dan daya tahan 

mereka.  

 

Pelaksanaan program pendidikan untuk membangunkan karakter pelajar 

selaras dengan Falsafah Pendidikan Kebangsaan (FPK) yang dibina pada tahun 1988. 

Pelaksanaan FPK untuk membangunkan potensi para pelajar iaitu modal insan yang 

pengetahuan, berketerampilan, berakhlak mulia serta bertanggungjawab. Oleh itu, 

kurikulum di institusi pengajian perlu   mengandungi unsur-unsur   utama   FPK   iaitu 

melahirkan insan yang seimbang dari segi jasmani, emosi, rohani, intelektual dan 

sosial (Syahirah et al., 2022). Program pendidikan yang dilaksanakan juga perlu 

dipastikan berada dalam landasan seperti di gariskan dalam FPK yang seimbang dan 

holistik (Saad & Rajamanickam, 2021). FPK yang dibina pada tahun 1988 adalah 

seperti berikut: 

“Pendidikan di Malaysia adalah suatu usaha berterusan ke arah 

memperkembangkan lagi potensi individu secara menyeluruh dan 

bersepadu untuk mewujudkan insan yang seimbang  dan  harmonis  

dari  segi  intelek,  rohani,  emosi  dan  jasmani  berdasarkan 

kepercayaan dan kepatuhan kepada Tuhan. Usaha ini adalah bagi 

melahirkan rakyat Malaysia    yang    berilmu    pengetahuan,    

berketerampilan,    berakhlak    mulia, bertanggungjawab  dan  

berkeupayaan  mencapai  kesejahteraan  diri,  serta  memberi 

sumbangan  terhadap  keharmonian  dan  kemakmuran  keluarga,  

masyarakat  dan negara” 

        (Kementerian Pendidikan Malaysia, 1988) 

 

FPK menjadi tunjang kepada sistem pendidikan pelbagai peringkat di 

Malaysia. Pelaksanaan FPK untuk membangunkan potensi para pelajar iaitu modal 

insan yang pengetahuan, berketerampilan, berakhlak mulia serta bertanggungjawab. 

Oleh itu, kurikulum di institusi pengajian perlu   mengandungi unsur-unsur   utama   

FPK   iaitu melahirkan insan yang seimbang dari segi jasmani, emosi, rohani, 

intelektual dan sosial (Syahirah et al., 2022). Program pendidikan yang dilaksanakan 

juga perlu dipastikan berada dalam landasan seperti di gariskan dalam FPK yang 

seimbang dan holistik (Saad & Rajamanickam, 2021).  

 

Pelan   Induk Pendidikan  2006-2010  telah menggariskan satu piawaian 

kurikulum yang dilaksanakan  dalam  pendidikan  tinggi  di  Malaysia  perlu   

menerapkan  kemahiran  insaniah bertujuan untuk melahirkan modal insan yang selari 

dengan matlamat FPK (Kementerian Pengajian Tinggi Malaysia, 2006). Ia meliputi 

tujuh elemen  utama  yang  terdiri  daripada  kemahiran  berkomunikasi,  pemikiran  

kritis  dan kemahiran  menyelesaikan  masalah,  kemahiran  kerja  berpasukan,  

pembelajaran  berterusan  dan  pengurusan maklumat,   kemahiran   keusahawanan,   

etika   dan   moral   profesional   dan   kemahiran   kepimpinan   untuk dilaksanakan 

di Institusi Pengajian Tinggi (IPT) tempatan (Noorazman et al., 2014; Ismail et al., 

2021; Ramdan, 2023).  

 

Pelbagai program telah dilaksanakan di institusi pengajian tinggi (IPT) untuk 

memperkasakan konstruk-konstruk kemahiran insaniah mahasisiwa (Assain & Safar, 

2011; Hartati et al., 2020) sehingga ia dijadikan sebahagian daripada kurikulum 

(Anderson, 2018; Shodiq, 2021). Program-program ini dilaksanakan secara 

menyeluruh dengan menggabungkan aktiviti pengajaran dan pembelajaran secara 

formal dengan program ko-kurikulum di institusi pengajian tinggi (Anderson, 2018; 

Ab Rahim et al., 2022). Misalnya, Universiti Kebangsaan Malaysia (UKM) 

membangunkan Pusat Kemahiran Generik untuk Pengajian Am, Universiti Teknologi 

Mara (UiTM), penerapan kemahiran insaniah dilaksanakan melalui Program 

Kemahiran Insaniah (Pro-KI), Kolej Universiti Islam Perlis (KUIPs) pula 

melaksanakan Modul “Seven Pillars of KUIPs” untuk mengarusperdanakan 

kemahiran insaniah (Mohd Azuwan et al., 2017). Oleh kerana itu, program pendidikan 

karakter untuk melahirkan pemimpin insaniah sangat bermakna dan perlu 

dilaksanakan sebaiknya.   

 

Seterusnya, dalam bab pertama ini membincangkan pengenalan serta latar 

belakang kajian yang akan dijalankan iaitu pelaksanaan program pendidikan karakter 

iaitu Program Mukim Profesional (PMP) di Kolej Profesional MARA (KPM).  Bab ini 

juga akan membincangkan pernyataan masalah, persoalan-persoalan serta objektif 

kajian. Pengkaji juga akan menjelaskan skop serta  kepentingan kajian dalam bab ini. 

Definisi istilah operasi kajian juga akan dihuraikan secara ringkas dalam bab ini. 

Majlis Amanah Rakyat (MARA) telah memperkenalkan program-program 

pendidikan yang menitikberatkan untuk membangunkan karakter pelajar di pelbagai 

peringkat. MARA telah memperkenalkan program Sistem Pendidikan MRSM 

(SPMRSM) di peringkat menengah.  Program ini merupakan program pendidikan  

yang mengintegrasikan antara program pendidikan Sains Tulen dengan program aliran 

agama termasuk tahfiz al-Quran (Umi Kalthom et al., 2015) yang bermatlamatkan 

untuk melahirkan ahli profesional, teknokrat dan usahawan yang bukan sahaja berilmu 

pengetahuan tetapi mempunyai kemahiran dalam bidang keagamaan berlandaskan al-

Quran dan al-Hadith sebagai generasi Ulul Albab (Nik Safiah et al., 2015).  

 

MARA melalui Bahagian Pendidikan Tinggi MARA (BPT) telah 

melaksanakan Program Mukmin Profesional (PMP) di Kolej Profesional MARA 

(KPM) dan Kolej MARA pada tahun 2016 (Laporan Tahunan MARA, 2016). Program 

ini dilaksanakan kepada pelajar-pelajar lepasan Sijil Pelajaran Malaysia (SPM) yang 

sedang mengikuti program-program profesional yang ditawarkan di Kolej Profesional 

MARA (KPM) dan Kolej MARA.  PMP menggunakan pendekatan pembudayaan 

konsep Ulul Albab yang diterapkan dalam kursus-kursus wajib pengajian Islam yang 

ditawarkan kepada para pelajar serta aktiviti-aktiviti luar kelas yang telah dirancang 

(Bahagian Pendidikan Tinggi MARA [BPT MARA], 2016). 

 

Pelaksanaan PMP ini telah ditegaskan oleh mantan Menteri Kemajuan Luar 

Bandar dan Wilayah, Datuk Seri Ismail Sabri Yaakob bahawa Program Mukmin 

Profesional ini diterapkan ke dalam kurikulum sedia ada di KPM sebagai nilai tambah 



7 

 

kepada program diploma untuk membentuk modal insan yang profesional serta 

melahirkan generasi bercirikan quranik, ensiklopedik dan ijtihadik di semua Institusi 

Pendidikan Mara (IPMa) termasuk di KPM untuk melahirkan lebih banyak ahli 

profesional, teknokrat dan usahawan yang mempunyai kemahiran dalam bidang 

keagamaan serta berlandaskan al-Quran dan al-Sunnah (Utusan Malaysia, 2017). 

 

Modul PMP dirangka dengan menerapkan nilai-nilai Ulul Albab bagi mencapai 

visi melahirkan Mukmin profesional yang berteraskan al-Quran di institusi pendidikan 

tinggi MARA iaitu di KPM dan Kolej MARA di bawah selian BPT (BPT MARA, 

2016). Berdasarkan kepada reka bentuk kurikulum untuk perkembangan pelajar di 

KPM dan Kolej MARA (Rajah 1.1) menunjukkan pelaksanaan PMP selaras dengan 

matlamat kurikulum itu dibentuk. Kurikulum ini mempunyai nilai-nilai Ulul Albab 

bermatlamat untuk menghasilkan modal insan yang profesional, mempunyai nilai 

murni, serta berdaya saing dan mempunyai ciri karakter kepimpinan. 

 

Rajah 1.1 Reka bentuk kurikulum untuk perkembangan pelajar di KPM dan Kolej 

MARA   

 

Sumber:  Modul Program Mukmin Profesional Pembudayaan Ulul Albab KPM dan 

Kolej MARA (2016) 

